
JANM PERKASA EKOSISTEM PENDIDIKAN DIGITAL MELALUI
PROGRAM SEKOLAH ANGKAT MADANI DI SK BELIMBING, TANAH
MERAH, KELANTAN

TANAH MERAH, KELANTAN, 13 SEPTEMBER 2026 — Jabatan Akauntan
Negara Malaysia (JANM) terus menzahirkan komitmen dalam menyokong
agenda Malaysia MADANI melalui pelaksanaan Program Sekolah Angkat
MADANI (SAM) 2026 di Sekolah Kebangsaan (SK) Belimbing, Tanah Merah,
Kelantan.

Majlis Serah Siap Program Sekolah Angkat MADANI JANM 2026 yang
berlangsung hari ini telah disempurnakan oleh Timbalan Akauntan Negara
Malaysia (Korporat), YBrs. Puan Nurhuda binti Harun, bertempat di Dewan
Gemilang, SK Belimbing.

Turut hadir ialah Mantan Akauntan Negara Malaysia, YBhg. Dato’ Zainani binti
Jusoh; Pengarah Bahagian Pembangunan Perakaunan dan Pengurusan
(BPPP) yang juga selaku Sekretariat Induk Sekolah Angkat MADANI JANM,
YBrs. Encik Tarmizi bin Tamby Chik; Pengarah JANM Negeri Kelantan, YBrs.
Encik Fauzi bin Mamat; Guru Besar SK Belimbing,YBrs. Encik Muhammad
Nuzulhan bin Muhammad Zin serta wakil Jabatan Pendidikan Negeri Kelantan
dan Pejabat Pendidikan Daerah Tanah Merah.

SK Belimbing merupakan salah sebuah daripada 1,500 buah sekolah yang
terpilih untuk menyertai Program SAM bagi tahun 2026. Pemilihan ini bukan
sekadar memenuhi aspirasi dan inisiatif Kerajaan, malah mencerminkan
keprihatinan JANM untuk mendekati komuniti serta menyumbang secara
langsung kepada pembangunan pendidikan, khususnya dalam mewujudkan
persekitaran pembelajaran yang lebih kondusif untuk anak-anak di kawasan
berkenaan.

Dalam usaha memperkukuh ekosistem pendidikan yang selari dengan
keperluan semasa, JANM telah menyediakan 22 unit Televisyen Android
(Smart TV) dan lapan unit penghawa dingin untuk kegunaan warga SK




Belimbing. Proses pemasangan kemudahan tersebut telah dilaksanakan
secara berperingkat mulai 13 Jun 2026.

Penyediaan kemudahan ini bukan sahaja memberi keselesaan kepada warga
sekolah, malah menyokong usaha memperkasakan pengajaran dan
pembelajaran berasaskan teknologi digital. Televisyen Android yang
disediakan boleh dimanfaatkan sebagai medium pembelajaran yang lebih
interaktif, dinamik dan moden, sekali gus membuka ruang kepada guru untuk
menerapkan kaedah pengajaran yang lebih kreatif dan bersesuaian dengan
perkembangan teknologi masa kini.

Pada masa yang sama, penyediaan penghawa dingin turut membantu
mewujudkan suasana pembelajaran dan pengurusan sekolah yang lebih
selesa, khususnya kepada guru serta warga pentadbiran.

Pelaksanaan Program SAM di SK Belimbing turut diperkukuh melalui
kerjasama erat antara JANM, Jabatan Pendidikan Negeri Kelantan, Pejabat
Pendidikan Daerah Tanah Merah, pihak sekolah, guru-guru, Persatuan lbu
Bapa dan Guru (PIBG) serta ibu bapa.

Kerjasama rentas agensi dan komuniti ini membuktikan bahawa usaha
memperkukuh pendidikan tidak boleh digalas oleh satu pihak sahaja.
Sebaliknya, ia memerlukan komitmen dan kesungguhan bersama bagi
memastikan aspek kebajikan, pendidikan dan pembangunan generasi masa
hadapan terus menjadi keutamaan.

Inisiatif ini juga mencerminkan peranan JANM yang bukan sahaja berfokus
kepada fungsi teras pengurusan kewangan dan perakaunan Kerajaan, tetapi
turut mengambil berat terhadap pembangunan masyarakat melalui pendekatan
tanggungjawab sosial dan penglibatan komuniti, selaras dengan semangat
Malaysia MADANI.

JANM berharap segala kemudahan dan inisiatif yang dilaksanakan melalui
Program SAM ini dapat dimanfaatkan sepenuhnya oleh warga SK Belimbing
serta memberikan impak positif dan berpanjangan terhadap proses pengajaran
dan pembelajaran, pembangunan murid serta kesejahteraan warga sekolah.

Melalui inisiatif seperti ini, JANM akan terus menyokong usaha Kerajaan dalam
memperkukuh pembangunan modal insan dan memastikan generasi muda
mendapat akses kepada persekitaran pendidikan yang lebih kondusif, selesa
dan seiring dengan perkembangan teknologi semasa.

